Ahli Kawasan Bertam (Y.B. Puan Hajah Zabariah Binti Wahab) bertanya kepada Y.A.B. Ketua Menteri:
40.
Dasar Kerajaan Negeri (KN) dalam pentadbiran untuk memenuhi konsep Amar Makruf Nahi Mungkar dan mengikut pentadbiran Umar Abd. Aziz.



(a) 
Apakah model atau contoh yang boleh dibanggakan kini.


(b) 
Adakah konsep ini dihayati oleh pemimpin KN dan kakitangan perkhidmatan awam.

(c) 
Jelaskan perancangan KN dalam tempoh dua tahun akan datang mengikut konsep ini

Y.A.B. Ketua Menteri:

40.
(a) 
Apabila kerajaan Pakatan Rakyat mengambil  alih Pentadbiran Kerajaan Negeri pada bulan Mac, 2008, kerajaan telah melaksana  konsep Amar Makruf Nahi Mungkar dan mencontohi pentadbiran Khalifah Umar bin Abd. Aziz.  Konsep yang pertama diambil dari petikan Al-Quran, Surah Al-Imran ayat 110 yang bermaksud :



“Kamu (Wahai umat Muhammad) adalah sebaik-baik Umat yang dilahirkan bagi (faedah) umat manusia, (kerana) kamu menyuruh berbuat segala perkara yang baik dan melarang daripada segala perkara yang salah (buruk dan keji), serta kamu pula beriman kepada Allah (dengan sebenar-benar iman). 



Oleh kerana Negeri Pulau Pinang terdiri daripada masyarakat yang pelbagai agama dan kaum, maka dalam konteks beriman kepada Allah tidak terpakai kepada orang bukan Islam.  Namun begitu, menyuruh berbuat baik atau membuat kebaikan dan mencegah yang mungkar atau perkara yang mendatangkan kemudaratan adalah relevan pada semua orang sama ada Islam atau orang bukan Islam.  Berbuat baik dan melarang mungkar adalah menjadi tanggungjawab masing-masing tanpa mengira kedudukan sama ada pemerintah atau rakyat.  Oleh itu, konsep ini sangat sesuai sebagai dorongan semua lapisan untuk berkhidmat dengan sebaik mungkin bagi mendatangkan kebaikan dan dalam masa yang sama mencegah kemungkaran, kerosakan atau kecacatan. Ini secara tidak langsung akan meningkatkan kualiti perkhidmatan atau barang yang dikeluarkan.

Konsep yang kedua iaitu mencontohi pentadbiran Khalifah Umar bin Abd. Aziz yang terkenal dengan sifat amanah, bertanggungjawab, adil, berakhlak tinggi dan tidak mementingkan kebendaan dan kemewahan.  Secara ringkasnya dengan mencontohi sifat-sifat ini menjadikan setiap individu yang memegang tanggungjawab mempunyai tahap integriti yang tinggi dan tidak bersifat tamak haloba.  Ini secara tidak langsung akan mengurangkan gejala rasuah, penyelewengan, salah guna kuasa dan sebagainya. Beberapa inisiatif yang dijalankan oleh kerajaan seperti pelaksanaan konsep  Cekap, Akauntabiliti dan Telus (CAT), e-Perolehan, penubuhan Institut Integriti Pulau Pinang, memberi penghargaan kepada para huffaz dan guru KAFA, bantuan kepada warga emas dan lain-lain adalah contoh-contoh yang menjurus kepada amalan kedua-dua konsep tersebut.

(b)
Setakat ini belum ada kajian khusus dijalankan untuk melihat sejauh mana penghayatan kepada kedua-dua konsep tersebut. Namun begitu Kerajaan Negeri  percaya pemimpin dan kakitangan kerajaan yang mendokong kerajaan sekarang mula memahami dan menghayati perkara ini. Pendekatan konsep 3A dan 3B  yang diperkenalkan oleh Kerajaan Negeri di antaranya adalah untuk melahirkan pegawai yang Available, Affordable dan Accessible (3A) dan bersifat Benar, Berani dan Bijak (3B) dalam melaksanakan tanggungjawab adalah selari dengan konsep Amar Makruf Nahi Mungkar dan mencontohi pentadbiran Khalifah Umar bin Abd. Aziz.


(c)
Kedua-dua  konsep  Amar  Makruf  Nahi  Mungkar  dan contoh pentadbiran Khalifah Umar Abd. Aziz tersebut merupakan nilai-nilai kebaikan yang akan terus dilaksanakan bersama-sama dengan semua program yang lain.   Sebagaimana sedia maklum bahawa Negeri Pulau Pinang merupakan negeri yang pertama di Malaysia yang mengamalkan prinsip CAT. Prinsip ini membolehkan Kerajaan Negeri memulakan suatu arah tuju baru untuk membuktikan bahawa kerajaan yang berkesan, bertanggungjawab dan bersih boleh dicapai. Bagaimanapun, lebih penting lagi ialah prinsip CAT ini akan membolehkan rakyat Pulau Pinang berkongsi kejayaan dan kekayaan Negeri pada masa sekarang dan akan datang. Berdasarkan konsep tersebut jugalah, Kerajaan Negeri memberi penekanan utama kepada tiga (3) teras utama dalam perancangan pembangunan negeri iaitu  merancakkan pertumbuhan ekonomi (pro-growth), mewujudkan peluang pekerjaan (pro-jobs) dan menjamin keadilan sosioekonomi (pro-poor) yang memperlihatkan bahawa kerajaan benar-benar serius untuk memastikan bahawa semua lapisan rakyat negeri ini mendapat mengecapi sepenuhnya kemakmuran ekonomi yang dihasilkan di bawah Kerajaan Negeri sekarang.

Ahli Kawasan Bukit Tengah (Y.B. Tuan Ong Chin Wen) bertanya kepada Y.A.B. Ketua Menteri:
41.
Apakah keputusan Kerajaan Negeri terhadap pengambilalihan peranan dan tugas pengurusan sisa pepejal dan pembersihan awam oleh Perbandaran Pengurusan Sisa Pepejal dan Pembersihan Awam daripada Pihak Berkuasa Tempatan di Pulau Pinang?

Y.A.B. Ketua Menteri:

41.
Pada 21 Disember 2009, Kerajaan Negeri telah menjemput  Kementerian Perumahan dan Kerajaan Tempatan untuk memberi taklimat mengenai pengurusan sisa pepejal di Pulau Pinang kepada semua Ahli Majlis Pihak Berkuasa Tempatan (PBT),  ADUN dan Ahli Parlimen Negeri Pulau Pinang.   Pendirian umum  selepas taklimat berkenaan ialah Kerajaan Negeri mampu mengambil alih tanggungjawab ini.  Kerajaan Negeri telah memutus untuk memohon lesen daripada KPKT bagi tujuan menguruskan sisa pepejal.  Sehingga kini Jabatan Pengurusan Sisa Pepejal Negara belum memberi sebarang maklum balas mengenai pengeluaran lesen kerana Akta Pengurusan Sisa Pepejal dan Kebersihan Awam belum dikuatkuasakan lagi.


Oleh itu secara keseluruhannya Kerajaan Negeri bercadang untuk pengurusan sisa pepejal diuruskan oleh kedua-dua PBT.

Ahli Kawasan Sungai Acheh (Y.B. Dato' Mahmud Bin Zakaria) bertanya kepada Y.A.B. Ketua Menteri:
42.
(a) 
Dari manakah sumber RM20 juta diperolehi oleh pihak Kerajaan Negeri untuk membantu aktiviti agama di negeri ini? 


(b) 
Bagaimanakah bentuk bantuan yang diberikan?

Y.A.B. Ketua Menteri:

42.
(a)
Untuk makluman, sumber perbelanjaan untuk membiayai aktiviti agama di negeri ini diperolehi daripada Kumpulan Wang Disatukan yang terdiri daripada hasil cukai, hasil bukan cukai dan penerimaan bukan hasil.  Sebahagian Kumpulan Wang Disatukan ini di perbelanjaan ke Jabatan Hal Ehwal Agama Islam Pulau Pinang berjumlah RM9.93 juta pada tahun 2009 bagi perbelanjaan mengurus dan RM8.0 juta bagi perbelanjaan pembangunan.  Pada tahun 2010 Jabatan Hal Ehwal Agama Islam Pulau Pinang menerima perbelanjaan mengurus berjumlah RM13.37 juta dan perbelanjaan pembangunan berjumlah RM7.19 juta. Selain dari peruntukan di atas, Jabatan  Agama Islam Pulau Pinang juga disalurkan peruntukan di bawah kepala B01 – Pejabat Setiausaha Kerajaan Negeri berjumlah RM840,000.00 pada tahun 2009 dan RM995,000.00 pada tahun 2010, di bawah B16 – Jabatan Kewangan Negeri pula peruntukan berjumlah RM5.04 juta telah disalurkan pada tahun 2009 dan RM3.35 juta pada tahun 2010.  Masjid Negeri juga telah menerima perbelanjaan pembangunan di bawah P01 – Pejabat Setiausaha Kerajaan Negeri berjumlah RM200,000.00 pada tahun 2009 dan RM700,000.00 pada tahun 2010.   


(b)
Bentuk bantuan yang diberikan ialah untuk belanja mengurus seperti bayaran emolumen, bekalan dan perkhidmatan dan belanja pembangunan untuk membiayai projek, bantuan aktiviti keagamaan disalurkan untuk bantuan Sekolah Agama Rakyat, program pengimarahan masjid, majlis rasmi keagamaan, aktiviti MMK Agama, memartabatkan para huffaz, Imam, Bilal, guru-guru agama dan sebagainya.

Ahli Kawasan Paya Terubong (Y.B. Tuan Yeoh Soon Hin) bertanya kepada Y.A.B. Ketua Menteri:
43.
Sila senaraikan projek pelaburan dan nilai pelaburan yang telah diperolehi oleh investPenang dari tahun 2008 sehingga Mac 2010.

Y.A.B. Ketua Menteri:

43.
Senarai projek pelaburan dan nilai pelaburan yang telah diperolehi oleh investPenang dari tahun 2008 sehingga Mac 2010 adalah seperti berikut:-

1. Projek-Projek Pembuatan Yang Diluluskan Di Pulau Pinang Mengikut Status, 2008
	Status
	Bilangan
	Peluang Pekerjaan
	Pelaburan Domestik (RM)
	Pelaburan Langsung Asing (RM)
	Jumlah Pelaburan 
(RM)

	Baru
	84
	9,832
	539,396,540
	2,886,285,371
	3,425,681,911

	Pembesaran/Pelbagaian
	67
	12,383
	4,529,323,990
	2,201,295,512
	6,730,619,502

	JUMLAH
	151
	22,215
	5,068,720,530
	5,087,580,883
	10,156,301,413


2. Projek-projek Pembuatan Yang Diluluskan Di Pulau Pinang Mengikut Status, 2009
	Status
	Bilangan
	Peluang Pekerjaan
	Pelaburan Domestik 
(RM)
	Pelaburan Langsung Asing (RM)
	Jumlah Pelaburan 
(RM)

	Baru
	61
	4,382
	439,343,155
	928,968,213
	1,368,311,368

	Pembesaran/
Pelbagaian
	43
	4,314
	277,403,631
	519,525,935
	796,929,566

	Jumlah
	104
	8,696
	716,746,786
	1,448,494,148
	2,165,240,934


3.
Projek-Projek Pembuatan Yang Diluluskan Di Pulau Pinang Mengikut Industri, 2008

	Industri
	Bil.
	Peluang Pekerjaan
	Pelaburan Domestik (RM)
	Pelaburan Langsung Asing (RM)
	Jumlah Pelaburan (RM)

	Pembuatan Makanan
	6
	717
	24,196,710
	108,183,968
	132,380,678

	Minuman & Tembakau
	1
	0
	3,833,967
	3,833,967
	7,667,934

	Tekstil dan Keluaran Tekstil
	5
	1,649
	17,000
	232,160,000
	232,177,000

	Kayu dan Keluaran Kayu
	1
	148
	17,272,038
	0
	17,272,038

	Perabot & Kelengkapan
	5
	252
	5,754,706
	1,396,680
	7,151,386

	Kertas, Percetakan & Penerbitan
	4
	231
	30,434,678
	480,665
	30,915,343

	Kimia & Keluaran Kimia
	5
	468
	7,416,000
	110,741,335
	118,157,335

	Keluaran Petroleum (termasuk Petrokimia)
	1
	118
	46,739,000
	0
	46,739,000

	Keluaran Getah
	2
	224
	1,557,500
	41,200,000
	42,757,500

	Keluaran Plastik
	3
	46
	22,204
	9,516
	31,720

	Keluaran Logam Asas
	12
	2,300
	3,293,460,122
	7,083,930
	3,300,544,052

	Keluaran Logam Dibentuk
	20
	880
	59,735,678
	13,744,800
	73,480,478

	Pembuatan Mesin
	18
	961
	164,692,405
	197,625,727
	362,318,132

	Keluaran Elektrik & Elektronik
	45
	9,172
	142,777,361
	3,726,404,078
	3,869,181,439

	Kelengkapan Pengangkutan
	7
	2,890
	1,153,318,036
	332,437,301
	1,485,755,337

	Peralatan Sains & Pengukuran
	10
	1,711
	95,915,388
	270,312,207
	366,227,595

	Lain-lain
	6
	448
	21,577,737
	41,966,709
	63,544,446

	Jumlah
	151
	22,215
	5,068,720,530
	5,087,580,883
	10,156,301,413


3. Projek-projek Pembuatan Yang Diluluskan Di Pulau Pinang Mengikut Industri, 2009

	Industri
	Bil.
	Peluang Pekerjaan
	Pelaburan Domestik (RM)
	Pelaburan Langsung Asing (RM)
	Jumlah Pelaburan (RM)

	Pembuatan Makanan
	2
	267
	53,421,725
	42,510,978
	95,932,703

	Kulit & Keluaran Kulit
	1
	77
	4,290,860
	0
	4,290,860

	Kayu & Keluaran Kayu
	1
	36
	480,000
	0
	480,000

	Perabot & Kelengkapan
	4
	203
	6,490,610
	0
	6,490,610

	Kertas, Percetakan & Penerbitan
	7
	341
	76,521,555
	973,000
	77,494,555

	Kimia & Keluaran Kimia
	2
	141
	44,900,000
	400,500,000
	445,400,000

	Keluaran Getah
	1
	13
	0
	50,000
	50,000

	Keluaran Plastik
	10
	285
	28,388,935
	32,778,668
	61,167,603

	Keluaran Logam Asas
	6
	344
	76,829,183
	171,079,123
	247,908,306

	Keluaran Logam Dibentuk
	12
	661
	30,387,262
	37,495,800
	67,883,062

	Mesin & Kelengkapan
	13
	307
	90,579,225
	45,039,425
	135,618,650

	Keluaran Elektrik dan Elektronik
	30
	4,286
	188,102,904
	420,182,297
	608,285,201

	Kelengkapan Pengangkutan
	5
	359
	41,589,697
	44,533,338
	86,123,035

	Peralatan Sains & Pengukuran
	5
	963
	62,453,000
	241,071,000
	303,524,000

	Lain-lain
	5
	413
	12,311,831
	12,280,518
	24,592,349

	Jumlah 
	104
	8,696
	716,746,786
	1,448,494,148
	2,165,240,934


Sumber: MIDA
Ahli Kawasan Bayan Lepas (Y.B. Tuan Syed Amerruddin Bin Dato’ Syed Ahmad) bertanya kepada Y.A.B. Ketua Menteri:
44.
(a)
Berapakah peratusan (%) yang disyaratkan apabila meluluskan pelan bangunan taman perumahan untuk rumah kos sederhana murah (LMC)?


(b) 
Masihkah pembangunan perumahan kos sederhana murah ditetapkan dalam Daerah Timur Laut.

Y.A.B. Ketua Menteri:
44.
(a). 
Mengikut dasar sedia ada, pemaju perlu menyediakan 30% rumah kos  rendah (LC) tau rumah kos sederhana rendah (LMC). Peratusan yang disyaratkan apabila meluluskan pelan bangunan taman perumahan kos sederhana rendah(LMC)adalah seperti berikut:

  

(i)
Bagi Daerah Timur Laut (DTL), kehendak penyediaan rumah LMC adalah mengikut keluasan lantai cadangan perumahan unit-unit  biasa iaitu:

     

- 
Jika keluasan lantai unit-unit biasa adalah kurang daripada 700kp, keperluan penyediaan rumah LMC adalah 40% daripada 150  unit-unit biasa (kawasan pembangunan) dan daripada 100 unit- unit biasa(luar kawasan pembangunan).  

       

 - 
Jika keluasan unit-unit biasa melebihi 700 kp, keperluan           penyediaan rumah LMC adalah 60% daripada 150 unit-unit biasa (kawasan pembangunan) dan daripada 100 unit-unit biasa (luar  kawasan pembangunan).


  

 (ii)  
Bagi Daerah Barat Daya (DBD), pemaju perlu menyediakan 30% rumah LC atau minima 20% hingga maksima 30%  daripada bilangan unit-unit  biasa untuk LC dan LMC.




(iii)
Bagi kawasan Seberang Perai pula, setiap pemajuan perumahan yang mencapai jumlah unit melebihi 150 unit di luar kawasan pembangunan dan 100 unit di kawasan pembangunan akan dikenakan syarat penyediaan  rumah LC pada kadar 30%.



Sekiranya pemajuan tersebut merupakan pemajuan bercampur, pemaju boleh memperuntukkan hanya 20% sahaja rumah LC dan 20% rumah LMC.


(b) 
Permohonan Kebenaran Merancang yang dikemukakan di DTL masih mengguna pakai dasar sedia ada iaitu mensyaratkan pemaju perlu menyediakan 30% rumah kos rendah atau rumah kos sederhana rendah.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
45.
Adakah Kerajaan Negeri mempunyai rancangan untuk menyediakan satu borang yang “standard” untuk memudahkan mereka yang ingin membuat tuntutan pulangan balik atau remisi taksiran PBT dalam masa yang akan datang?

Y.A.B. Ketua Menteri:
45.
Majlis Perbandaran Seberang Perai memaklumkan bahawa pihaknya telah menyediakan borang khusus untuk membuat tuntutan Pulangan Balik Cukai Taksiran. Borang tersebut boleh didapati di kaunter berpusat kedua-dua Pihak Berkuasa Tempatan (MPPP dan MPSP) telah pun mempunyai borang yang khusus bagi tujuan tuntutan pulangan balik cukai taksiran. Bagi MPSP borang ini boleh terdapat daripada kaunter berpusat MPSP atau dimuat turun dari laman web www.mpsp.gov.my


Perihal pengurusan dan pemprosesan membuat tuntutan pulangan balik atau remisi cukai taksiran adalah di bawah bidang tugas  PBT mengikut peruntukan Akta Kerajaan Tempatan, 1976 (Akta 171). Manakala bagi MPPP, Borang  RAC 3 digunakan untuk tuntutan balik cukai taksiran.  Pemulangan balik cukai taksiran adalah tertakluk kepada pematuhan syarat –syarat di bawah Seksyen 162, Akta Kerajaan Tempatan, 1976 (Akta 171).

Ahli Kawasan Pulau Tikus (Y.B. Tuan Koay Teng Hai) bertanya kepada Y.A.B. Ketua Menteri:
46.
Apakah status “Mengunci Roda” di kawasan Pulau Tikus? Apakah langkah-langkah yang seterusnya untuk menyelesaikan masalah trafik tersebut?

Y.A.B. Ketua Menteri:
46.
Tindakan "mengunci roda" bagi kawasan Pulau Tikus telah dimulakan pada November 2009.  Tindakan  ini merupakan satu tindakan percubaan (pilot test) yang digunakan untuk menguji keberkesanan kaedah mengatasi kesesakan lalu lintas.  Tindakan susulan termasuk pindaan Undang-Undang Kecil (jika perlu) akan diambil.  


Tindakan lanjut yang akan diambil untuk  menangani masalah lalu lintas di kawasan Pulau Tikus adalah menukar bahagian Jalan Burma dan Jalan Kelawai di antara Jalan Pangkor dan Jalan Bagan Jermal ke jalan sehala. Adalah dijangka bahawa cadangan ini akan dilaksanakan sebelum hujung tahun 2010.

Ahli Kawasan Pengkalan Kota (Y.B. Tuan Lau Keng Ee) bertanya kepada Y.A.B. Ketua Menteri:
47.
Bilakah Pilihan Raya Kerajaan Tempatan di Negeri Pulau Pinang dapat dilaksanakan?
Y.A.B. Ketua Menteri:
47.
Usaha untuk mengadakan Pilihan Raya Kerajaan Tempatan dimulakan pada 16 Jun 2008, di mana semasa perbincangan di Forum Perundingan Kerajaan Tempatan Pulau Pinang Yang Pertama, perkara ini telah dibincangkan.  Hasil perbincangan ini satu Jawatankuasa Kerja Kerajaan Tempatan telah diwujudkan dan dipengerusikan oleh Dato’ Dr. Anwar Fazal.


Kerajaan Negeri juga telah mengemukakan usul mengembalikan Pilihan Raya Pihak Berkuasa Tempatan (PBT) di Pulau Pinang yang  dibentang dan diluluskan di Dewan Undangan Negeri pada 11 Ogos 2009. Kerajaan Negeri juga telah menulis kepada Kementerian Perumahan dan Kerajaan Tempatan (KPKT) pada 14 Julai 2009 meminta Pilihan Raya PBT dimasukkan sebagai agenda dalam Majlis Negara Kerajaan Tempatan.   Kerajaan Negeri juga telah mengambil tindakan susulan dengan menulis kepada Suruhanjaya Pilihan Raya (SPR) untuk  mengadakan Pilihan Raya untuk PBT, di Negeri Pulau Pinang tetapi cadangan tersebut telah ditolak. 


Usaha terkini Kerajaan Negeri telah teruskan ke arah sasaran dengan melantik satu panel pakar undang-undang untuk mengkaji undang-undang yang membolehkan Pilihan Raya Kerajaan Tempatan diadakan. Sehingga sekarang, masih belum dapat dijangka bila Pilihan Raya Kerajaan Tempatan di Negeri Pulau Pinang dapat dilaksanakan.  

Ahli Kawasan Bagan Dalam (Y.B. Tuan Tanasekharan A/L Autherapady) bertanya kepada Y.A.B. Ketua Menteri:
48.
Berapa banyakkah pangsapuri kos rendah yang dicadangkan dibina oleh Kerajaan Pulau Pinang di kawasan Bagan Dalam untuk mengatasi masalah setinggan?
Y.A.B. Ketua Menteri:
48.
Sehingga kini, Kerajaan Negeri melalui Majlis Perbandaran Seberang Perai (MPSP) telah meluluskan di kawasan Bagan Dalam pembinaan sebanyak 436 unit rumah pangsa kos rendah 26 tingkat kepada pihak pemaju swasta iaitu PJD Eastern Land Sdn. Bhd. Projek ini masih dalam pelaksanaan.  Kerajaan Negeri juga pernah bercadang untuk juga membangunkan tanah Kerajaan Negeri Bagan Dalam bersama Tanah Kerajaan di Ampang Jajar Ujung Batu,  Butterworth secara penswastaan.   Komponen pemajuan di Bagan Dalam adalah melibatkan pembinaan 200 unit rumah kos rendah 454 unit rumah pangsa kos sederhana dan 19 unit kedai.  Walau bagaimanapun, oleh kerana pihak pemaju yang dilantik telah gagal untuk melaksanakan projek tersebut mengikut perjanjian yang ditandatangani maka kontrak perjanjian tersebut telah ditamatkan. Kerajaan bercadang untuk menilai semula cadangan pembangunan Tanah Kerajaan di Bagan Dalam sebagai usaha untuk menangi masalah setinggan di Bagan Dalam.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri:
49.
Tolong nyatakan jumlah bajet Kerajaan Negeri bagi tahun 2008 dan 2009 dan jumlah sebenar yang dibelanjakan di Penutupan Akaun bagi tiap-tiap tahun yang tersebut.
Y.A.B. Ketua Menteri:
49. Jumlah bajet Mengurus dan Pembangunan Kerajaan Negeri yang diluluskan dan perbelanjaan sebenar pada penutupan akaun bagi tahun 2008 dan 2009 ialah seperti berikut:-

	MENGURUS

	Tahun
	Bajet (RM)
	Sebenar (RM)
	Peratus

	2008
	318,560,310.00
	283,150,136.48
	88.88

	2009
	331,197,430.00
	299,168,461.72
	90.33


	PEMBANGUNAN

	Tahun
	Bajet (RM)
	Sebenar (RM)
	Peratus

	2008

	162,527,330.00
	151,943,975.11
	93.49

	2009
	186,039,050.00
	169,211,763.41
	90.95


Ahli Kawasan Padang Lalang (Y.B. Tuan Tan Cheong Heng) bertanya kepada Y.A.B. Ketua Menteri:
50.
Kerajaan Negeri telah meminta Suruhanjaya Pilihan raya mengadakan Pilihan raya PBT pada masa terdekat, jika SPR enggan bekerjasama, apakah tindakan yang akan diambil oleh Kerajaan Negeri supaya pilihan raya di kedua-dua PBT Pulau Pinang boleh diadakan pada masa terdekat?

Y.A.B. Ketua Menteri:
50.
Pelbagai langkah telah diambil oleh Kerajaan Negeri untuk mengadakan Pilihan raya PBT di negeri Pulau Pinang.  Antaranya ialah:

(i)
Mengadakan perancangan di Forum Perundingan Kerajaan Tempatan di mana hasil daripada perbincangan tersebut, satu Jawatankuasa yang dipengerusikan oleh Dato’Dr. Anwar Fazal telah ditubuhkan bagi meneliti sama ada Pilihan Raya Kerajaan Tempatan dapat diadakan.

(ii)
Mengemukakan Usul di Dewan Undangan pada 11.8.2009 untuk mengadakan Pilihan Raya Kerajaan Tempatan dan menulis surat kepada Kementerian Perumahan dan Kerajaan Tempatan agar perkara ini dibincangkan sebagai satu agenda dalam Majlis Negara Kerajaan Tempatan

(iii)
Menulis kepada SPR supaya mengadakan Pilihan Raya untuk PBT


Usaha terbaru termasuk melantik satu panel pakar undang-undang untuk mengkaji peruntukan undang-undang bagi membolehkan Pilihan raya untuk PBT diadakan.   Tindakan ini dilakukan setelah Kerajaan Negeri menerima penjelasan SPR bahawa mereka tidak berkuasa  untuk menjalankan Pilihan Raya di peringkat PBT.

Ahli Kawasan Pantai Jerejak (Y.B. Tuan Sim Tze Tzin) bertanya kepada Y.A.B. Ketua Menteri:
51.
Nyatakan sejauh manakah kejayaan kempen “No Plastic Bag”. Berdasarkan statistik, berapakah jumlah beg plastik yang berjaya dikurangkan sejak kempen ini dilaksanakan. Apakah perancangan Kerajaan Negeri untuk melanjutkan program ini.

Y.A.B. Ketua Menteri:
51.
Kempen Hari Tanpa Beg Plastik telah dilancarkan pada 6 Julai 2009,  di mana setiap hari Isnin pengguna akan dikenakan bayaran RM0.20 sen untuk setiap beg plastik yang dibekalkan.  Oleh kerana sambutan yang memberangsangkan dari pengusaha-pengusaha pasar raya dan orang awam, Kerajaan Negeri telah membuat penambahan Hari Tanpa Beg Plastik kepada 3 hari (Isnin, Selasa dan Rabu) bermula dari 1 Januari 2010.  Pihak Berkuasa Tempatan juga telah mengenakan syarat tambahan pembaharuan lesen perniagaan di bawah peruntukan Seksyen 107 (2) Akta Kerajaan Tempatan 1976, iaitu pengusaha perniagaan  diwajibkan turut  serta dalam program ini.


Pihak Berkuasa Tempatan di bawah Lokal Agenda 21 (LA 21), telah menubuhkan beberapa resource centre untuk mempromosikan kempen No Plastic Bag Day.  Pihak Berkuasa Tempatan juga sedang menjalankan program kesedaran mengenai penjagaan alam sekitar di institusi-institusi pendidikan.  Kerajaan Negeri juga telah mengeluarkan arahan melarang penggunaan plastik dan polistirena di Majlis-majlis Rasmi Kerajaan.


Sejak kempen ini dilancarkan pengusaha-pengusaha pasar raya  telah dapat menjimatkan lebih daripada 1 juta beg plastik dalam masa 4 bulan.  Kerajaan Negeri akan memberi masa kepada orang ramai untuk menyesuaikan diri dalam program ini. Setakat ini, semua hypermarket, supermarket, departmental store,  


kebanyakan chain store seperti 7-eleven, Guardian,  Watson, KFC, McDonalds telah pun mengambil bahagian dalam kempen ini secara sukarela.  Ahli-ahli Persatuan Kedai Runcit juga telah bersetuju  menggantikan beg plastik dengan beg kertas di seluruh Negeri Pulau Pinang. Kerajaan Negeri berhasrat untuk melanjutkan program ini  sekiranya mendapat sokongan majoriti Ahli-ahli Dewan Undangan Negeri,  pengusaha-pengusaha perniagaan dan rakyat Negeri Pulau Pinang.

Ahli Kawasan Sungai Dua (Y.B. Dato' Haji Jasmin Bin Mohamed) bertanya kepada Y.A.B. Ketua Menteri:
52. 
Dalam isu Tragedi Bot Karam, apakah tindakan yang telah diambil oleh Kerajaan Negeri sehingga kini? Apakah bantuan yang telah diberikan kepada mangsa berkenaan?

Y.A.B. Ketua Menteri:
52.
Susulan kepada kemalangan bot karam pada 17 Januari 2010 lalu, beberapa sesi post mortem diadakan dan mengambil tindakan seperti melihat semula proses kerja/mekanisme pengurusan terhadap kemalangan sedemikian agar tindakan yang diambil adalah teratur, kemas dan terselaras khususnya penyelarasan antara jabatan dan agensi.  


Proses pemantapan pengurusan kemalangan bot karam adalah berpandukan kepada Arahan  20 – Dasar Dan Mekanisme Pengurusan Dan Bantuan Bencana Negara yang diterbitkan oleh Bahagian Keselamatan Negara,  Jabatan Perdana Menteri (1997).  Antara aspek yang dikenal pasti dan dimantapkan adalah jaringan komunikasi mengenai kejadian insiden/malapetaka, kesiapsiagaan agensi-agensi dan pegawai-pegawai yang terbabit serta mekanisme arahan semasa kejadian serta rekod logistik agensi-agensi yang berkaitan.  


Dalam perkara ini,  menerusi Jawatankuasa Pengurusan  dan Bantuan Bencana Peringkat Daerah, perkara ini telah dibincangkan secara mendalam dan aspek-aspek yang perlu diberi perhatian serius oleh semua agensi telah pun disampaikan kepada mereka yang berkenaan.


Kerajaan Negeri telah menyumbang Bantuan Khas sebanyak RM2,000.00 kepada setiap keluarga lima (5) pelajar yang meninggal dunia dan keluarga guru terlibat pula menerima sebanyak RM4,000.00 dengan keseluruhan peruntukan sebanyak RM14,000.00. Di samping itu,  Jabatan Kebajikan Masyarakat (JKM) juga telah menyediakan perkhidmatan kaunseling kepada keluarga mangsa kemalangan Bot Karam tersebut. Kerajaan Negeri menyokong cadangan Ketua Polis Negeri Pulau Pinang agar satu inquest diadakan oleh Mahkamah dan telah menulis surat menyampaikan hasrat Kerajaan Negeri.  

Ahli Kawasan Sungai Pinang (Y.B. Tuan Koid Teng Guan) bertanya kepada Y.A.B. Ketua Menteri:
53.
Pada bulan Ogos 2009 yang lalu, Usul mengadakan Pilihan raya di peringkat Kerajaan Tempatan telah diluluskan di peringkat Kerajaan Negeri, apakah perkembangan terkini terhadap usul tersebut.

(a)
Apakah keputusan Kerajaan Pusat terhadap usul tersebut, adakah ianya diterima ataupun ditolak?

(b) 
Jikalau ditolak, apakah usaha selanjutnya yang akan dipertimbangkan oleh Kerajaan 
Negeri, sila huraikan

Y.A.B. Ketua Menteri:
53.
(a)
Usul mengadakan pilihan raya di peringkat Kerajaan Tempatan yang telah diluluskan oleh Dewan Undangan  Negeri telah dikemukakan kepada Suruhanjaya Pilihan Raya dan telah ditolak. 


(b)   
Kerajaan telah menubuhkan satu panel yang terdiri daripada pakar undang-undang untuk mengkaji undang-undang sedia ada, yang membolehkan pilihan raya Kerajaan Tempatan diadakan. Tindakan susulan akan diambil selaras dengan pandangan oleh panel mengkaji Undang-Undang.

Ahli Kawasan Datok Keramat (Y.B. Tuan Jagdeep Singh Deo A/L Karpal Singh) bertanya kepada Y.A.B. Ketua Menteri:
54.
Sila nyatakan apakah status pelaksanaan Rancangan Tebatan Banjir Sungai Pinang Fasa 2. Bilakah projek ini dijangka siap? Berapakah kos keseluruhan projek tersebut, di peringkat sekarang dan di peringkat akhir setelah ia siap dilaksanakan?

Y.A.B. Ketua Menteri:
54.
Status pelaksanaan Rancangan Tebatan Banjir (RTB) Sungai Pinang Fasa 2 masih di peringkat penyelesaian bayaran pampasan dan penempatan semula penduduk. Anggaran kos bagi bayaran pampasan premis/struktur adalah sebanyak RM5.0 juta.  Projek RTB Sungai Pinang Fasa 2 ini dijangka akan bermula pada 2011 dan dijangka siap pada 2014. Kos Projek RTB Sungai Pinang Fasa 2 dianggarkan berjumlah RM30 juta. 

Ahli Kawasan Jawi (Y.B. Tuan Tan Beng Huat) bertanya kepada Y.A.B. Ketua Menteri:
55.
Masalah tumpahan pasir lumpur dan sampah-sarap yang banyak di tepi jalan raya dan pemisah jalan ada di mana-mana jua. Berapa kalikah pihak JKR telah membuat pembersihan dalam masa dua tahun yang lalu? Kenapa ia semakin hari semakin teruk atau tak berubah-ubah langsung?

Y.A.B. Ketua Menteri:
55. JKR menjalankan kerja-kerja pembersihan sampah sarap bersama dengan rumput yang telah di potong pada setiap bulan. Kerja-kerja pembersihan ini dijalankan oleh syarikat konsesi bagi Jalan Persekutuan.  Manakala bagi Jalan Negeri, pembersihan  pasir lumpur dan sampah sarap adalah di bawah bidang kuasa Majlis Perbandaran Pulau Pinang & Majlis Perbandaran Seberang Perai.

Ahli Kawasan Permatang Pasir (Y.B. Tuan Haji Mohd. Salleh Bin Man) bertanya kepada Y.A.B. Ketua Menteri:
56.
Terbukti Kerajaan Pulau Pinang telah diakui terbaik oleh Kerajaan Pusat dalam perkhidmatan e-tanah berkenaan cukai tanah. Nyatakan jumlah pemilik tanah, kaum dan cukai tanah yang berjaya dikutip oleh Kerajaan dari tahun 2006 hingga 2010.

Y.A.B. Ketua Menteri:
56.
Jumlah kutipan cukai tanah bagi tempoh 2006 sehingga 2010 (31.3.2010) adalah seperti berikut:-


Tahun

Kutipan (RM)


2006

24,227,490.44


2007

21,597,410.67


2008

21,881,748.75


2009

22,531,280.50


Walau bagaimanapun, Sistem e-Tanah tidak dapat memberikan maklumat bilangan pemilik tanah secara terperinci.  Sesuatu hak milik tanah boleh terdiri daripada seorang pemilik individu/syarikat atau lebih.

Ahli Kawasan Bertam (Y.B. Puan Hajah Zabariah Binti Wahab) bertanya kepada Y.A.B. Ketua Menteri:
57.
Perkhidmatan guru KAFA yang berkhidmat di Pulau Pinang.


(a) 
Berapakah jumlah elaun yang dibayar kepada guru KAFA dan adakah ia ditanggung sepenuhnya oleh KN atau pihak lain.

(b) 
Adakah bilangan guru mencukupi untuk menampung keperluan pelajar.

(c) 
Kenapakah jawatan ini kurang diminati orang ramai dan langkah KN untuk menarik minat mereka.

Y.A.B. Ketua Menteri

57.   
(a)  
Jumlah elaun bulanan guru KAFA ialah RM550.00 dan dibayar dari peruntukan  berikut:-



Peruntukan Negeri  
-   RM   50.00



Peruntukan JAKIM  
-    RM 500.00



JUMLAH               
-    RM550.00



Bilangan guru KAFA  adalah mencukupi.  Ini adalah  berdasarkan kepada nisbah guru dan pelajar yang ditetapkan adalah 1 : 25 berbanding dengan nisbah sedia ada 1 : 24.  Pada masa ini terdapat 1,432 orang guru dan 34,248 orang pelajar.


(c)
Tiada bukti mana-mana kajian menunjukkan jawatan guru KAFA tidak diminati.  Jumlah guru seramai 1,432 orang untuk mengajar 34,248 pelajar adalah mencukupi. Tambahan pula didapati bahawa permohonan untuk menjawat jawatan sebagai guru KAFA adalah menggalakkan di mana pada tahun 2010 sehingga kini terdapat seramai 222 permohonan telah diterima berbanding 99 kekosongan.

Ahli Kawasan Bukit Tengah (Y.B. Tuan Ong Chin Wen) bertanya kepada Y.A.B. Ketua Menteri:
58.
Apakah alternatif yang akan diambil oleh Kerajaan Negeri untuk mengembalikan Pilihan Raya Kerajaan Tempatan seandainya SPR enggan memberi kerjasama.

YA.B. Ketua Menteri:

58.
Pelbagai langkah telah diambil oleh Kerajaan Negeri untuk mengadakan Pilihan raya PBT di Negeri Pulau Pinang.  Antaranya ialah:

(i)
Mengadakan Forum Perundingan Kerajaan Tempatan di mana hasil daripada perbincangan tersebut, satu Jawatankuasa yang dipengerusikan oleh Dato’Dr. Anwar Fazal telah ditubuhkan bagi meneliti sama ada Pilihan Raya Kerajaan Tempatan dapat diadakan.

(ii)
Mengemukakan Usul di Dewan Undangan pada 11.8.2009 untuk mengadakan Pilihan Raya Kerajaan Tempatan dan menulis surat kepada Kementerian Perumahan dan Kerajaan Tempatan agar perkara ini dibincangkan sebagai satu agenda dalam Majlis Negara Kerajaan Tempatan

(iii)
Menulis kepada SPR supaya mengadakan Pilihan Raya untuk PBT

Usaha terbaru termasuk melantik satu panel pakar undang-undang untuk mengkaji peruntukan undang-undang bagi membolehkan Pilihan raya untuk PBT diadakan.   Tindakan ini dilakukan setelah Kerajaan Negeri menerima penjelasan SPR bahawa mereka tidak berkuasa  untuk menjalankan Pilihan Raya di peringkat PBT.

Ahli Kawasan Sungai Acheh (Y.B. Dato' Mahmud Bin Zakaria) bertanya kepada Y.A.B. Ketua Menteri:
59.
Apakah peranan JKKK untuk membantu rakyat dan berapakah peruntukan yang ada untuk pembangunan di kawasan masing-masing?

Y.A.B. Ketua Menteri:

59. 
JKKK atau Jawatankuasa Kemajuan dan Keselamatan Komuniti yang dilantik memainkan peranan bagi pihak Kerajaan Negeri di peringkat akar umbi selaras dengan fungsi yang ditetapkan iaitu:

(a)
Merancang dan melaksanakan pelan tindakan pembangunan kampung/kawasan-kawasan perumahan ke arah mewujudkan kampung/kawasan-kawasan perumahan yang maju, menarik dan menguntungkan.

(b)
Menguruskan kemajuan dan keselamatan kampung bagi membentuk kampung yang berdaya maju, berdaya saing dan berdaya tahan.

(c)
Mewujudkan masyarakat yang bersatu padu melalui penyertaan aktif penduduk dalam aktiviti-aktiviti kemasyarakatan ke arah melahirkan masyarakat yang progresif dan mengamalkan nilai-nilai murni serta mendukung dasar-dasar dan harapan kerajaan.


Dari segi peruntukan pembangunan pihak JKKK hanya berperanan untuk merancang dan membuat permohonan keperluan projek pembangunan di kawasan masing-masing dan kemudiannya disalurkan kepada Pejabat Daerah & Tanah di daerah berkenaan. Permohonan kemudiannya akan diteliti sebelum  dilaksanakan menggunakan peruntukan  Kawasan Dewan Undangan Negeri (KADUN)  atau peruntukan pembangunan Kerajaan Negeri.

Ahli Kawasan Paya Terubong (Y.B. Tuan Yeoh Soon Hin) bertanya kepada Y.A.B. Ketua Menteri:
60.
Sila senaraikan kes-kes rayuan di Lembaga Rayuan dari tahun 2008 sehingga Mac 2010 dan juga keputusannya?

Y.A.B. Ketua Menteri:
60.
Jumlah kes Lembaga Rayuan dari tahun 2008 sehingga Mac 2010 ialah sebanyak 102 kes. Pecahan kes  mengikut tahun 2008 sebanyak 58 kes, 2009 sebanyak 39 kes dan sehingga Mac  2010 sebanyak 5 kes telah didaftarkan.


Daripada sejumlah 102 kes, sebanyak 56 kes telah dibuat keputusan, 15 kes menarik diri dan sebanyak 31 kes belum dibicarakan lagi.  Senarai kes-kes rayuan dan keputusannya akan dikemukakan kepada Yang Berhormat.
Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
61.
Adakah Kerajaan Negeri akan mempertimbangkan melaksanakan satu sistem kenaikan pangkat yang lebih adil dan telus untuk kakitangan Kerajaan Negeri yang rajin dan berdedikasi?

Y.A.B. Ketua Menteri:

61.
Proses kenaikan pangkat bagi pegawai dan kakitangan Kerajaan Negeri dijalankan secara sistematik dan mengikut peraturan yang sedang berkuat kuasa semasa.  Semua proses kenaikan pangkat  adalah tertakluk kepada Peraturan-peraturan Lembaga Kenaikan Pangkat Perkhidmatan Awam Negeri Pulau Pinang Tahun 1989 dan Peraturan-peraturan Pegawai Awam (Pelantikan, Kenaikan Pangkat dan Penamatan Perkhidmatan) 2005.  
Dalam melaksanakan urusan kenaikan pangkat ini, telah ditetapkan syarat-syarat yang tertentu bagi menentukan bahawa hanya pegawai atau kakitangan yang layak dan mempunyai pencapaian serta tahap kompetensi yang tinggi dipertimbangkan.   Di antara syarat-syarat kenaikan pangkat bagi jawatan hakiki adalah seperti berikut:-

Kumpulan Sokongan I (Gred 17 hingga Gred 40)

(i)
Berkhidmat tidak kurang lapan(8) tahun di Gred lantikan pada tarikh tutup permohonan;

(ii)
Disahkan dalam perkhidmatan;

(iii)
Mencapai prestasi yang baik dengan memperolehi purata markah nilaian prestasi tiga(3) tahun terakhir (contohnya 2006, 2007 dan 2008) tidak kurang daripada 85 peratus; 

(iv)
Lulus semua Peperiksaan Penilaian Tahap Kecekapan yang ditetapkan (Aras IV dan III);

(v)
Diperakukan oleh Ketua Jabatan;

(vi)
Bebas dari Hukuman/Tindakan Tatatertib;

(vii)
Lulus Tapisan Suruhanjaya Pencegahan Rasuah Malaysia (SPRM); dan

(viii)
Telah mengisytiharkan harta berdasarkan peraturan yang sedang berkuat kuasa.

Bagi menjaga kebajikan dan kemajuan kerjaya pegawai dan kakitangan, kerajaan juga menjalankan kenaikan pangkat secara  Khas Untuk Penyandang (KUP).  Urusan kenaikan pangkat mengikut kaedah ini adalah selaras dengan ketetapan Jabatan Perkhidmatan Awam Malaysia.  Di antara syarat-syarat kenaikan pangkat secara KUP ini adalah seperti berikut:-


(i)
Disahkan dalam perkhidmatan;


(ii)
Telah berkhidmat 15 tahun dan lebih di Gred lantikan pada atau selepas 1 Julai 2009;


(iii)
Calon yang telah bersara wajib atau meninggal dunia di Gred lantikan tetapi masih rberada dalam perkhidmatan sehingga 1 Julai 2009;


(iv)
Tempoh perkhidmatan yang boleh diambil kira tidak termasuk Tempoh Percubaan dengan Denda dan Cuti Tanpa Gaji yang boleh menjejaskan perkhidmatan;


(v)
Mencapai prestasi yang baik dengan memperolehi purata markah nilaian prestasi tiga (3) tahun terakhir (contohnya 2006, 2007 dan 2008) tidak kurang daripada 78 peratus;


(vi)
Lulus semua Peperiksaan Penilaian Tahap Kecekapan yang ditetapkan (Aras IV dan Aras III)


(vii)
Diperakukan oleh Ketua Jabatan;


(viii)
Bebas dari Hukuman/Tindakan Tatatertib;


(ix)
Lulus Tapisan Suruhanjaya Pencegahan Rasuah Malaysia (SPRM);


(x)
Telah mengisytiharkan harta berdasarkan peraturan yang sedang berkuat kuasa; dan

(xi) Bebas dari senarai Pinjaman Pendidikan Tegar daripada Institusi Pinjaman Pendidikan.

Kawasan Pulau Tikus (Y.B. Tuan Koay Teng Hai) bertanya kepada Y.A.B. Ketua Menteri:
62.
Makanan yang enak di Pulau Pinang amat dikenali di tahap antarabangsa, namun masalah yang timbul seperti kebersihan, sikap penjaja dan penempatan yang sesuai harus diperbaiki. Apakah langkah-langkah yang telah diambil dan bertindak dalam dua tahun yang lalu. Apakah perancangan pada masa depan.

Y.A.B. Ketua Menteri:
62.
Di antara Langkah-langkah yang diambil bagi mengatasi masalah   kebersihan dan sikap penjaja dan penempatan yang sesuai telah diatasi dengan menggunakan pendekatan pendidikan, pengiktirafan dan  penguatkuasaan di bawah peruntukan-peruntukan kebersihan makanan di dalam Undang-undang Kecil MPPP. Pihak MPPP juga mengendalikan ceramah kepada pengendali-pengendali makanan untuk menitikberatkan aspek-aspek kebersihan semasa penyediaan dan juga hidangan makanan.  Sebanyak 6147 pengendali makanan  telah hadir ceramah pada tahun 2009 dan 6232 pada tahun 2008.

Di samping itu MPPP juga telah menjalankan sistem penggredan premis-premis makanan mulai tahun 2009.  Bagi tempoh 19 Ogos 2009 hingga Mac 2010, sebanyak 302 premis telah dinilai penggredan.  Selain dari itu Kempen Pemakaian Apron & Topi juga telah dilancarkan pada 9 Mac 2010 sebagai satu promosi kebersihan dan keselamatan makanan dan seterusnya akan merancang program-program seumpamanya.

Dari segi penguatkuasaan, Pemberitahu Tentang Kesalahan (PTK) akan dikeluarkan kepada mana-mana pengusaha kedai makan atau pengendali makanan yang melanggar mana-mana peruntukan kebersihan di dalam Undang-undang Kecil MPPP.  Sebanyak 1235 PTK untuk tahun 2008 dan 1338 untuk tahun 2009 telah dikeluarkan melibatkan kesalahan tidak menitikberatkan kebersihan makanan.  

Untuk perancangan masa hadapan, satu kajian Pelan Induk Penjaja Jalanan telah disediakan oleh Universiti Sains Malaysia (USM) di mana satu taklimat telah dibuat oleh USM kepada MPPP pada 24.3.2010.  Laporan ini sedang dibuat penelitian lanjut di peringkat MPPP. 

Begitu juga dengan pihak MPSP yang mana telah meluluskan Pelan Induk Penjaja Tahun 2009. Selain daripada mengatasi masalah penjaja haram, MPSP juga mengambil langkah-langkah berikut untuk menangani masalah penjaja :

(i)
Mengeluarkan permit sementara kepada penjaja yang bersesuaian dan mengenakan syarat seperti menjaga kebersihan dan membaiki kaedah / cara perniagaan.

(ii)
Mengadakan bancian keseluruhan penjaja di Seberang Perai.

(iii)
Mengadakan taklimat kepada penganjur pasar malam dan Pasar Ramadhan supaya mereka mematuhi syarat-syarat dan menjaga kebersihan.

Perancangan masa depan terhadap penjaja seluruh Seberang Perai adalah dengan melaksanakan sepenuhnya Pelan Induk Penjaja yang diluluskan untuk memastikan penjaja sedia ada dapat menjalankan perniagaan mengikut syarat dan peraturan sedia ada.

